
UZLUKSIZ TA’LIM 
TIZIMIDA BIOLOGIYA FANI 
O‘QITUVCHILARINING 
KOMPETENTLIGINI 
RIVOJLANTIRISH
Mamadaliyeva Barnoxon O‘ktamovna
ChDPU mustaqil izlanuvchisi

Annotatsiya: Ushbu maqolada uzluksiz ta’lim tizimida biologiya fani o‘qituvchilarining kasbiy kompetentligini rivojlan­
tirishning nazariy va metodik asoslari tahlil qilingan. Zamonaviy ta’lim jarayonining raqamlashtirilishi, kompetensiyaviy 
yondashuvning joriy etilishi hamda biologiya fanining integrativ xususiyati o‘qituvchilardan yangi kasbiy bilim, ko‘nikma 
va malakalarni talab etmoqda. Tadqiqot davomida kompetentlik tushunchasining mazmuni, biologiya o‘qituvchilarining 
kasbiy kompetensiyasi tarkibiy qismlari, uzluksiz kasbiy rivojlanishning ahamiyati hamda malaka oshirish tizimining o‘rni 
ilmiy manbalar asosida yoritildi. Shuningdek, biologiya o‘qituvchilarining metodik kompetensiyalarini rivojlantirishga ta’sir 
etuvchi omillar tahlil qilindi.

Kalit so‘zlar: uzluksiz ta’lim, biologiya ta’limi, kompetentlik, kasbiy kompetensiya, malaka oshirish, innovatsion peda­
gogika, metodik kompetensiya, refleksiya, kasbiy rivojlanish.
Abstract: This article analyzes the theoretical and methodological foundations for developing the professional compe­
tence of biology teachers within the continuing education system. The digitalization of the modern educational process, 
the implementation of a competency-based approach, and the integrative nature of biology require teachers to acquire 
new professional knowledge, skills, and competencies. The study examines the concept of competence, the components 
of biology teachers’ professional competence, the importance of continuous professional development, and the role of 
the professional development system based on scientific literature. In addition, the factors influencing the development of 
biology teachers’ methodological competencies are analyzed.

Key words: continuing education, biology education, competence, professional competence, professional development, 
innovative pedagogy, methodological competence, reflection.
Аннотация: В данной статье анализируются теоретические и методологические основы развития профессио­
нальной компетентности учителей биологии в системе непрерывного образования. Цифровизация современного 
образовательного процесса, внедрение компетентностного подхода и интегративный характер биологии требуют 
от учителей новых профессиональных знаний, умений и компетенций. В ходе исследования на основе научных 
источников раскрыты содержание понятия компетентности, компоненты профессиональной компетентности 
учителей биологии, значение непрерывного профессионального развития и роль системы повышения квалифи­
кации. Также проанализированы факторы, влияющие на развитие методических компетенций учителей биологии.

Ключевые слова: непрерывное образование, биологическое образование, компетентность, профессиональная 
компетентность, повышение квалификации, инновационная педагогика, методическая компетентность, реф­
лексия, профессиональное развитие.

KIRISH
Jahon ta’lim tizimida inson kapitalini rivojlantirish, ta’lim sifatini oshirish hamda pedagoglarning kasbiy 

salohiyatini muntazam takomillashtirish ustuvor yo‘nalishlardan biri sifatida e’tirof etilmoqda. XXI asrda ilm-fan 
va texnologiyalar rivojining jadallashuvi ta’lim tizimiga mutlaqo yangi talablarni qo‘ymoqda. Mazkur talablar 
o‘qituvchidan nafaqat fan mazmunini mukammal bilishni, balki innovatsion pedagogik texnologiyalarni qo‘llash, 
zamonaviy axborot-kommunikatsiya vositalaridan samarali foydalanish, o‘quvchilarda tanqidiy va kreativ 
fikrlashni rivojlantirish hamda tadqiqotchilik faoliyatini tashkil etish kompetensiyalariga ega bo‘lishni ham talab 
etadi. Biologiya fani tabiiy fanlar tizimida alohida o‘rin tutib, tirik organizmlar, ekologik muhit, genetik jarayonlar, 
biotexnologiya va inson salomatligi bilan bog‘liq bilimlarni o‘zida mujassamlashtiradi. Shu sababli biologiya fani 
o‘qituvchisining kasbiy kompetentligi nafaqat biologik bilimlarni yetkazish, balki o‘quvchilarda ekologik madani­
yatni, sog‘lom turmush tarziga oid qarashlarni, ilmiy tafakkurni va tabiatga mas’uliyatli munosabatni shakllan­
tirishda ham muhim omil hisoblanadi.

So‘nggi yillarda O‘zbekiston Respublikasida uzluksiz ta’lim tizimini takomillashtirish, pedagoglarning 
malakasini zamonaviy talablar asosida rivojlantirish hamda ta’lim sifatini xalqaro standartlarga moslashti­
rish bo‘yicha keng ko‘lamli islohotlar amalga oshirilmoqda. Mazkur islohotlar biologiya fani o‘qituvchilarining 
kasbiy kompetentligini uzluksiz rivojlantirish mexanizmlarini ilmiy asosda takomillashtirish zaruratini yuzaga 
keltirmoqda. Kompetensiyaviy yondashuv ta’lim mazmuni va natijalarini qayta ko‘rib chiqishni talab etadi. 
Endilikda o‘quv jarayonining samaradorligi o‘qituvchining qancha ma’lumot bergani bilan emas, balki o‘quvchi­
larda hayotiy kompetensiyalarni qay darajada shakllantira olgani bilan baholanmoqda. Shu nuqtai nazardan, 
biologiya fani o‘qituvchisining kasbiy kompetentligini rivojlantirish uzluksiz ta’lim tizimining strategik vazifala­
ridan biri hisoblanadi.

MAVZUGA OID ADABIYOTLAR SHARHI
Biologiya fani o‘qituvchilarining kasbiy kompetentligini rivojlantirish masalasi pedagogika fanining dolzarb 

ilmiy yo‘nalishlaridan biri bo‘lib, ushbu tadqiqotda foydalanilgan adabiyotlar mazkur muammoning nazariy, 
metodologik va amaliy jihatlarini yoritishda muhim ilmiy asos vazifasini bajardi. Tahlil qilingan manbalarni 
mazmuniga ko‘ra xalqaro ilmiy tadqiqotlar, xalqaro tashkilotlar hisobotlari, pedagogik kompetentlik nazariyasiga 
oid fundamental asarlar hamda milliy ilmiy adabiyotlar guruhlariga ajratish mumkin.

Xalqaro ilmiy adabiyotlar orasida L. Darling-Hammond, M. E. Hyler va M. Gardner tomonidan olib borilgan 
tadqiqotlar o‘qituvchilarning uzluksiz kasbiy rivojlanishining samarali modellari, amaliyotga yo‘naltirilgan malaka 
oshirish hamda refleksiv pedagogik faoliyatning ta’lim sifati bilan uzviy bog‘liqligini ilmiy asoslaydi.

J. Hattie, M. Fullan va L. S. Shulmanning ilmiy ishlari pedagogning kasbiy mahorati, pedagogik bilimlar 
tizimi hamda ta’lim samaradorligini oshirish mexanizmlarini yoritishda muhim nazariy asos bo‘lib xizmat qiladi. 
Xususan, Shulmanning  pedagogik mazmuniy bilim(Pedagogical Content Knowledge – PCK) konsepsiyasi 
biologiya fani o‘qituvchisining fan mazmunini o‘quvchilarning yosh va psixologik xususiyatlariga mos ravishda 
yetkazish kompetentligini izohlashda alohida ahamiyat kasb etadi.

Milliy ilmiy adabiyotlar orasida N. A. Muslimov, N. M. Egamberdiyeva, O‘. Q. Tolipov va M. Usmonboyeva 
tomonidan olib borilgan tadqiqotlar O‘zbekiston ta’lim tizimida kompetensiyaviy yondashuvni joriy etish, peda­
gogik texnologiyalarni takomillashtirish hamda o‘qituvchilarning kasbiy kompetentligini rivojlantirishning nazariy 
asoslarini yoritadi.

Shuningdek, biologiya ta’limiga bag‘ishlangan A. E. Ergashev va D. M. Abdullayevaning ilmiy ishlari 
biologiya fanini innovatsion texnologiyalar asosida o‘qitish, laboratoriya mashg‘ulotlarini takomillashtirish 
hamda biologiya fani o‘qituvchilarining metodik kompetentligini rivojlantirish masalalarini yoritadi.

Tahlil natijalari shuni ko‘rsatdiki, mavjud ilmiy adabiyotlarda pedagoglarning kasbiy kompetentligi keng 
o‘rganilgan bo‘lsa-da, aynan uzluksiz ta’lim tizimida biologiya fani o‘qituvchilarining kasbiy kompetentligini 
raqamli texnologiyalar, sun’iy intellekt vositalari, bioinformatika hamda shaxsiylashtirilgan kasbiy rivojlanish 
yondashuvlari asosida kompleks rivojlantirish masalalari yetarli darajada tadqiq etilmagan.

Mazkur tadqiqot ana shu ilmiy bo‘shliqni to‘ldirishga qaratilgan bo‘lib, biologiya fani o‘qituvchilarining kasbiy 
kompetentligini rivojlantirishning integrativ modelini taklif etish orqali mavjud ilmiy qarashlarni boyitishga xizmat 
qiladi.

TADQIQOT METODOLOGIYASI
Mazkur tadqiqot kompetensiyaviy, tizimli, faoliyatga yo‘naltirilgan hamda uzluksiz kasbiy rivojlanish 

yondashuvlari asosida olib borildi. Tadqiqotning metodologik negizini pedagogika nazariyasi, zamonaviy 
biologiya ta’limi konsepsiyalari hamda xalqaro ilmiy tadqiqotlar tashkil etdi. 

Tadqiqot davomida quyidagi ilmiy metodlardan foydalanildi:

•	 ilmiy-pedagogik adabiyotlarni tahlil qilish;

•	 normativ-huquqiy hujjatlarni qiyosiy o‘rganish;

•	 tizimli tahlil;

•	 induktiv va deduktiv xulosalash;

•	 qiyosiy-pedagogik tahlil;

•	 kompetensiyaviy yondashuv asosida umumlashtirish.

Shuningdek, biologiya ta’limiga oid zamonaviy ilmiy maqolalar, xorijiy tajribalar hamda uzluksiz kasbiy 
rivojlanish modellarining mazmuni o‘rganildi. 

Tahlil jarayonida biologiya fani o‘qituvchisining kasbiy kompetentligi quyidagi o‘zaro bog‘liq komponentlar 
asosida ko‘rib chiqildi:

•	 predmet kompetensiyasi – biologiya fanining nazariy va amaliy asoslarini chuqur bilish;

•	 metodik kompetensiya – zamonaviy o‘qitish metodlarini tanlash va qo‘llash;

•	 raqamli kompetensiya – axborot-kommunikatsiya texnologiyalaridan samarali foydalanish;

•	 kommunikativ kompetensiya – ta’lim subyektlari bilan samarali muloqotni tashkil etish;

•	 tadqiqotchilik kompetensiyasi – ilmiy izlanishlar olib borish, tajribalarni rejalashtirish va natijalarni tahlil 
qilish;

•	 innovatsion kompetensiya – yangi pedagogik texnologiyalarni ishlab chiqish va amaliyotga joriy etish;

•	 refleksiv kompetensiya – o‘z pedagogik faoliyatini tahlil qilish, baholash va takomillashtirish.

Mazkur metodologik yondashuv biologiya fani o‘qituvchilarining kasbiy kompetentligini tizimli ravishda 
baholash hamda uni rivojlantirish mexanizmlarini aniqlash imkonini beradi. Shu bilan birga, uzluksiz ta’lim 
tizimida malaka oshirish dasturlarining mazmunini zamonaviy pedagogik talablar asosida takomillashtirish 
uchun ilmiy asos yaratadi.

TAHLIL VA NATIJALAR
Zamonaviy pedagogik tadqiqotlarda o‘qituvchining kasbiy kompetentligi ko‘p komponentli tizim sifatida 

talqin qilinadi. Ushbu tizim pedagogning nazariy tayyorgarligi, amaliy faoliyati, innovatsion salohiyati, axborot 
texnologiyalaridan foydalanish ko‘nikmalari, ilmiy-tadqiqotchilik faoliyati hamda shaxsiy rivojlanish qobiliyatla­
rini o‘zaro uyg‘un holda namoyon etadi. Biologiya fani o‘qituvchisining kompetentligi esa tabiiy fanlarning jadal 
rivojlanishi bilan bevosita bog‘liq bo‘lib, muntazam yangilanib boruvchi bilimlar va metodik yondashuvlarni egal­
lashni talab qiladi. Quyida kasbiy kompetentlikning ayrim jihatlariga to‘xtalib o‘tamiz.

Predmet kompetensiyasi. Biologiya fani o‘qituvchisi botanika, zoologiya, anatomiya va fiziologiya, gene­
tika, sitologiya, molekulyar biologiya, ekologiya, evolyutsion ta’limot hamda biotexnologiya kabi yo‘nalishlar 
bo‘yicha chuqur ilmiy bilimga ega bo‘lishi zarur. Biroq zamonaviy ta’lim sharoitida faqat fan mazmunini bilishning 
o‘zi yetarli emas. O‘qituvchi biologiya fanidagi yangi ilmiy kashfiyotlar, innovatsion texnologiyalar va zamonaviy 
tadqiqot natijalarini muntazam kuzatib borishi hamda ularni ta’lim jarayoniga integratsiya qilishi talab etiladi.

Metodik kompetensiya.  Mazkur kompetensiya biologik bilimlarni samarali o‘qitish metodlarini tanlash 
va qo‘llashni nazarda tutadi. Biologiya fanining o‘ziga xos xususiyati shundaki, unda nazariy bilimlar amaliy 
mashg‘ulotlar, laboratoriya ishlari, kuzatishlar, tajribalar va dala amaliyotlari bilan uzviy bog‘liqdir. Shu sababli 
biologiya fani o‘qituvchisi muammoli ta’lim, loyihaviy faoliyat,  STEAM  yondashuvi, tadqiqotga asoslangan 
o‘qitish (Inquiry-Based Learning), Case Study, Flipped Classroom hamda Blended Learning kabi zamonaviy 
metodlarni puxta egallashi lozim. Ayniqsa, laboratoriya mashg‘ulotlarini tashkil etish metodik kompetensi­
yaning ajralmas qismi hisoblanadi. O‘quvchilarning kuzatish, taqqoslash, tajriba o‘tkazish, gipoteza ilgari surish 
va xulosa chiqarish ko‘nikmalarini shakllantirish biologiya ta’limining asosiy vazifalaridan biridir. Shu nuqtai 
nazardan, biologiya fani o‘qituvchisining metodik mahorati o‘quvchilarning tabiiy-ilmiy savodxonligini rivojlanti­
rishda hal qiluvchi omil bo‘lib xizmat qiladi.

Raqamli kompetensiya. Ta’limni raqamlashtirish sharoitida biologiya fani o‘qituvchilari virtual laboratori­
yalar, raqamli mikroskoplar, elektron darsliklar, 3D modellar, animatsiyalar, sun’iy intellekt vositalari, Learning 
Management System (LMS) platformalari hamda interaktiv baholash texnologiyalaridan samarali foydalanishni 
bilishi zarur. Masalan, hujayra tuzilishi, DNK replikatsiyasi, fotosintez yoki mitoz va meyoz jarayonlarini oddiy 
tasvirlar orqali tushuntirishga nisbatan 3D animatsiyalar yoki virtual modellar yordamida o‘qitish o‘quvchilarning 
mavzuni chuqurroq anglashiga xizmat qiladi. Shuningdek, sun’iy intellekt asosidagi ta’lim platformalari o‘quv­
chilarning individual ehtiyojlarini aniqlash va shaxsiylashtirilgan ta’limni tashkil etishda yangi imkoniyatlar yarat­
moqda.

Kommunikativ kompetensiya. Mazkur kompetensiya zamonaviy pedagogik faoliyatda alohida ahamiyat 
kasb etadi. Samarali kommunikatsiya o‘qituvchi va o‘quvchi o‘rtasidagi hamkorlikni mustahkamlaydi, ta’lim 
jarayonida ochiq muloqot muhitini shakllantiradi hamda o‘quvchilarning mustaqil fikrlashini qo‘llab-quvvatlaydi. 
Ayniqsa, biologiya kabi bahs-munozaralarga boy fanlarni o‘qitishda kommunikativ kompetensiya ta’lim sama­
radorligini sezilarli darajada oshiradi.

Tadqiqotchilik kompetensiyasi. Zamonaviy biologiya fani o‘qituvchisi nafaqat dars beruvchi, balki ilmiy 
tadqiqot olib boruvchi pedagog ham bo‘lishi kerak. Ilmiy izlanishlar olib borish, eksperimental metodlarni qo‘llash, 
o‘quvchilarning ilmiy loyihalariga rahbarlik qilish, konferensiyalarda ishtirok etish hamda ilmiy maqolalar chop 
etish o‘qituvchining kasbiy rivojlanishiga xizmat qiladi. Bu esa ta’lim sifati va pedagogik innovatsiyalarni joriy 
etish imkoniyatlarini kengaytiradi.

Innovatsion kompetensiya.  Innovatsion kompetensiya biologiya ta’limi sifatini oshirishda muhim o‘rin 
tutadi. Innovatsion kompetensiyaga ega pedagog yangi metodlarni sinovdan o‘tkazadi, mualliflik ishlanmalarini 
yaratadi, darslarni interaktiv tashkil etadi hamda zamonaviy pedagogik texnologiyalarni o‘z faoliyatiga tatbiq 
etadi. Innovatsion faoliyat o‘qituvchining ijodiy salohiyatini rivojlantirib, ta›lim jarayonini yanada samarali tashkil 
etishga imkon beradi.

Rivojlangan mamlakatlarda biologiya fani o‘qituvchilarining kasbiy kompetentligini rivojlantirish uzluksiz 
kasbiy rivojlanish (Continuous Professional Development – CPD) modeli asosida tashkil etiladi. Ushbu modelga 
ko‘ra, o‘qituvchining malaka oshirishi qisqa muddatli kurslar bilan cheklanmaydi, balki butun mehnat faoliyati 
davomida uzluksiz davom etadigan jarayon sifatida qaraladi. Masalan, Finlandiya ta’lim tizimida biologiya fani 
o‘qituvchilari ilmiy tadqiqot institutlari va universitetlar bilan hamkorlikda faoliyat yuritadilar. Har bir pedagog 
ilmiy yangiliklarni muntazam o‘rganib boradi, o‘quv dasturlarini yangilash jarayonida ishtirok etadi hamda 
amaliy tadqiqotlar olib boradi. Bu yondashuv o‘qituvchilarning ilmiy salohiyatini oshirish bilan bir qatorda, ta’lim 
mazmunining zamonaviy biologiya yutuqlari bilan uyg‘unlashuvini ta’minlaydi.

Singapur tajribasida esa pedagoglarning yil davomida ma’lum miqdorda kasbiy rivojlanish soatlarini o‘tashi 
majburiy hisoblanadi. Ushbu tizimda mentorlik, kasbiy hamjamiyatlar (Professional Learning Communities), 
darslarni birgalikda tahlil qilish (Lesson Study), amaliy seminarlar va onlayn kurslarga alohida e’tibor qaratiladi. 
Natijada o‘qituvchilar tajriba almashish va o‘z faoliyatini refleksiv tahlil qilish imkoniyatiga ega bo‘ladilar.

Yaponiya ta’lim tizimida esa Lesson Study modeli biologiya fani o‘qituvchilarining metodik kompetentligini 
rivojlantirishda samarali vosita sifatida qo‘llaniladi. Mazkur modelda o‘qituvchilar birgalikda darsni loyihalash­
tiradi, kuzatadi, tahlil qiladi va takomillashtiradi. Bu jarayon pedagogik refleksiyani rivojlantirib, ta’lim sifatini 
oshirishga xizmat qiladi.

O‘zbekiston Respublikasida biologiya ta’limini rivojlantirish bo‘yicha keng ko‘lamli islohotlar amalga 
oshirilayotgan bo‘lsa-da, biologiya fani o‘qituvchilarining kasbiy kompetentligini rivojlantirish tizimida ayrim 
muammolar saqlanib qolmoqda.

Birinchidan, malaka oshirish kurslarida nazariy mashg‘ulotlar ulushi amaliy mashg‘ulotlarga nisbatan yuqo­
riligicha qolmoqda. Bu esa o‘qituvchilarning dars jarayonida innovatsion metodlarni samarali qo‘llashiga to‘liq 
imkon bermaydi.

Ikkinchidan, biologiya fanidagi ilmiy yangiliklarni malaka oshirish dasturlariga integratsiya qilish mexanizm­
lari yetarli darajada takomillashmagan. Natijada ayrim o‘qituvchilar zamonaviy genetika, bioinformatika, 
molekulyar biologiya yoki sun’iy intellektning biologiyadagi qo‘llanilishi kabi yo‘nalishlar bo‘yicha yangilangan 
bilimlarga ega emas.

Uchinchidan, ayrim umumiy o‘rta ta’lim muassasalarida laboratoriya jihozlari va raqamli vositalarning yetarli 
emasligi biologiya fanini amaliy yo‘naltirilgan holda o‘qitishga salbiy ta’sir ko‘rsatmoqda. Bu holat o‘quvchilarda 
ilmiy-tadqiqotchilik ko‘nikmalarining to‘laqonli shakllanishiga to‘sqinlik qiladi.

To‘rtinchidan, pedagoglarning ilmiy-tadqiqotchilik faoliyatiga jalb etilishi yetarli darajada tizimlashtirilmagan. 
Ilmiy maqolalar yozish, grant loyihalarida ishtirok etish hamda universitetlar bilan hamkorlikda tadqiqotlar olib 
borish imkoniyatlari barcha hududlarda bir xil emas.

Beshinchidan, biologiya fani o‘qituvchilarining kasbiy rivojlanishini baholash mezonlari asosan attestatsiya 
natijalariga yo‘naltirilgan bo‘lib, o‘qituvchining innovatsion faoliyati, ilmiy izlanishlari, refleksiv rivojlanishi va 
kasbiy portfeli yetarli darajada hisobga olinmaydi.

Yuqorida qayd etilgan muammolar biologiya fani o‘qituvchilarining kasbiy kompetentligini rivojlantirishning 
ilmiy asoslangan, uzluksiz va individual ehtiyojlarga moslashtirilgan modelini ishlab chiqish zarurligini ko‘rsa­
tadi. Bunday model pedagogning kasbiy rivojlanishini muntazam monitoring qilish, zamonaviy biologiya fani 
yutuqlarini ta’lim jarayoniga integratsiya etish, raqamli texnologiyalardan samarali foydalanish hamda inno­
vatsion pedagogik faoliyatni qo‘llab-quvvatlash mexanizmlarini o‘z ichiga olishi lozim. Natijada uzluksiz ta’lim 
tizimida biologiya fani o‘qituvchilarining kasbiy kompetentligini rivojlantirish ta’lim sifati, o‘quvchilarning tabiiy-
ilmiy savodxonligi va mamlakatning ilmiy salohiyatini oshirishga xizmat qiluvchi muhim omillardan biriga ayla­
nadi. 

XULOSA
Tadqiqot natijalari uzluksiz ta’lim tizimida biologiya fani o‘qituvchilarining kasbiy kompetentligini rivojlanti­

rish ta’lim sifatini oshirishning asosiy omillaridan biri ekanligini tasdiqlaydi. Zamonaviy biologiya fanining jadal 
rivojlanishi, ta’limning raqamli transformatsiyasi hamda kompetensiyaviy yondashuvning amaliyotga keng 
tatbiq etilishi pedagoglardan uzluksiz kasbiy rivojlanishni talab etmoqda.

Tahlillar biologiya fani o‘qituvchisining kasbiy kompetentligi predmet, metodik, raqamli, kommunikativ, inno­
vatsion, tadqiqotchilik va refleksiv kompetensiyalarning o‘zaro integratsiyasi asosida shakllanishini ko‘rsatdi. 
Mazkur kompetensiyalarni rivojlantirish uzluksiz kasbiy ta’limning mazmuni va metodlarini takomillashtirish, 
zamonaviy pedagogik texnologiyalarni joriy etish hamda xalqaro tajribalarni milliy ta’lim tizimiga moslashtirish 
orqali amalga oshirilishi mumkin. Xalqaro tajriba tahlili biologiya fani o‘qituvchilarining kasbiy rivojlanishida 
mentorlik, ilmiy-tadqiqot faoliyati, refleksiv pedagogika va raqamli ta’lim texnologiyalarining muhim o‘rin tutishini 
ko‘rsatdi. O‘zbekiston ta’lim tizimida ham ushbu yo‘nalishlarni bosqichma-bosqich joriy etish biologiya ta’limi 
sifatini yangi bosqichga olib chiqishga xizmat qiladi.

Mazkur tadqiqot doirasida ishlab chiqilgan ilmiy takliflar biologiya fani o‘qituvchilarining kasbiy kompeten­
tligini rivojlantirishning integrativ modelini yaratish, shaxsiylashtirilgan kasbiy rivojlanish mexanizmlarini joriy 
etish, ilmiy-pedagogik klasterlarni rivojlantirish, kompetensiyaga asoslangan baholash tizimini takomillashtirish 
hamda sun’iy intellekt texnologiyalarini malaka oshirish tizimiga integratsiya qilish imkonini beradi. Kelgusi­
dagi ilmiy izlanishlarda biologiya fani o‘qituvchilarining kasbiy kompetentligini baholashning diagnostik mezon­
larini ishlab chiqish, sun’iy intellekt asosidagi adaptiv malaka oshirish modelini yaratish hamda taklif etilgan 
modelning eksperimental samaradorligini aniqlash istiqbolli tadqiqot yo‘nalishlari sifatida qaraladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

